
    PUTRAJAYA, 13 Jun (Bernama) -- Berbekalkan kekuatan umat Islam sebanyak
lebih satu bilion dan anugerah sumber semula jadi penting seperti minyak
serta sumber kewangan, Datuk Seri Dr Mahathir Mohamad berkata dunia Islam
boleh menjadi kuasa yang kuat sekiranya mereka bersatu suara.
    Sambil mengajak umat Islam mengambil iktibar daripada krisis Iraq
baru-baru ini, Perdana Menteri berkata perpecahan di kalangan negara Islam
telah melemahkan mereka dan akhirnya negara dan rakyat Iraq telah menjadi
mangsa.
    "Dalam suasana politik dunia yang tidak menentu sekarang, adalah wajar
dan penting bagi negara-negara Islam bersatupadu dan berganding bahu dalam
menghadapi cabaran semasa," katanya.
    Dr Mahathir berkata demikian pada jamuan malam di kediaman rasminya
Seri Perdana di sini bagi meraikan rakan sejawatannya dari Turki, Recep
Tayyip Erdogan yang melakukan lawatan tiga hari ke Malaysia bermula hari
ini.
    Beliau berkata trend memulakan peperangan bagi menyelesaikan sebarang
konflik antarabangsa adalah amat berbahaya kepada keselamatan dan
kestabilan dunia, lebih-lebih lagi kepada negara yang kecil dan lemah.
    Menurutnya, tindakan unilateral ketenteraan terhadap Iraq pada dasarnya
telah mencabar kewibawaan badan yang diberi mandat oleh masyarakat
antarabangsa untuk menjunjung keadilan manusia sejagat -- Pertubuhan
Bangsa-bangsa Bersatu (PBB) -- yang kini dilihat seperti hilang taringnya.
    Perkembangan ini, kata Dr Mahathir, telah mewujudkan satu elemen
ketidaktentuan dan ketidakstabilan dalam hubungan antarabangsa, lebih-lebih
lagi ketika dunia menjadi unipolar sekarang dengan yang kuat menundukkan
yang lemah dengan kekerasan tanpa menghiraukan undang-undang antarabangsa.
    "Justeru itu, adalah penting bagi Malaysia dan Turki saling bekerjasama
dengan matlamat supaya dunia ini menjadi satu tempat selamat dan stabil
untuk manusia sejagat," katanya.
    Dr Mahathir berkata pendekatan unilateral oleh satu negara ke atas satu
negara lain yang berdaulat dengan alasan untuk menghapuskan kumpulan
pengganas tidak akan dapat menyelesaikan sebarang masalah.
    Langkah ini, katanya, hanya akan menyemarakkan kemarahan serta sikap
dan tingkahlaku ekstremisme yang menjurus ke arah serangan pengganas yang
ditujukan kepada kepentingan negara-negara barat.
    Dr Mahathir mengulangi saranannya supaya keganasan ditangani secara
menyeluruh dengan mengenalpasti akar umbinya yang antara lain adalah
penindasan, kemiskinan dan ketidakadilan struktur politik, ekonomi dan
sosial.
    Dalam pada itu, beliau berkata selepas Iraq menjadi sasaran dan kini
dalam keadaan huru-hara akibat tindakan unilateral, masyarakat antarabangsa
harus memberi keutamaan segera kepada proses pembangunan semula negara itu
termasuk membantunya membentuk kerajaan yang dipilih rakyat Iraq sendiri.
    Memandangkan Turki dan Iraq adalah negara berjiran, Malaysia percaya
konsep "berkongsi kekayaan dengan negara jiran" adalah relevan bagi
memastikan kemakmuran dan pembangunan berterusan demi kebaikan Iraq dan
seluruh Asia Barat.
    "Malaysia sedia bekerjasama dengan Turki dalam membangunkan semula Iraq
asalkan program yang dijalankan adalah di bawah naungan dan kelolaan PBB,"
katanya.
    Ketika menyentuh situasi di Palestin, Perdana Menteri menggesa



masyarakat dunia mengutuk tindakan ganas berterusan oleh Israel membunuh
rakyat Palestin dengan tidak langsung menghiraukan hak asasi manusia dan
perundangan antarabangsa.
    Menurutnya, kejayaan "road map" atau pelan damai terbaru bagi
mewujudkan keamanan di rantau bergolak itu masih belum kelihatan.
    Dr Mahathir berkata pada hakikatnya, keamanan dan kesejahteraan di Asia
Barat hanya akan tercapai dengan pengunduran sepenuhnya pihak berkuasa
Israel dari kawasan yang dijajahi mereka sejak tahun 1967.
    "Dalam hal ini, Amerika Syarikat harus mengambil tindakan serius, adil
dan ikhlas bagi menjamin kewujudan sebuah negara Palestin yang bebas dan
berdaulat," katanya.
    Dalam jawapannya, Erdogan berkata matlamat utama sekarang ialah
memastikan kewujudan bersama Israel dan Palestin dalam sempadan yang
terjamin dan yang diiktiraf menjadi realiti.
    Beliau juga berkata Turki mengutamakan semua bentuk kerjasama bersama
rakan-rakannya dalam memerangi jenayah antarabangsa.
    "Tiada negara boleh mengatasi masalah ini dengan sendiri. Kerjasama
antarabangsa dalam hal ini dimestikan," kata beliau lagi.
    Menyentuh mengenai Iraq, beliau berkata sebagai jiran, Turki dengan
iklas menawarkan persahabatan dan sokongan kepada rakyat Iraq.
    "Hasrat kami ialah untuk melihat Iraq mengembalikan kedaulatannya
berdasarkan perpaduan negara dan kedaulatan wilayah secepat mungkin. Kita
harus membantu semua penduduk Iraq dalam tempoh peralihan ini," katanya.

